Агенцијата за заштита на правото на слободен пристап до информациите од јавен карактер, врз основа на член 109 став 13 од Законот за општата управна постапка („Службен весник на Република Македонија“ бр.124/15), а согласно член 27 и член 34 став 1 од Законот за слободен пристап до информации од јавен карактер („Службен весник на Република Северна Македонија“ бр. 101/19) и Упатството за спроведување на Законот за слободен пристап до информации од јавен карактер („Службен весник на Република Северна  Македонија“ бр.60/20), постапувајќи по Жалбата изјавена од К. Т. од Радовиш, поднесена против Министерство за здравство, по предметот Барање за пристап до информации од јавен карактер, на ден 24.11.2025 година, го донесе следното:

Р Е Ш Е Н И Е

1. Жалбата изјавена од К. Т. од Радовиш, поднесена против Министерство за здравство, заведена во Агенцијата со бр.08-551 на 12.11.2025 година, по предметот Барање за пристап до информации од јавен карактер, СЕ УВАЖУВА.
2. СЕ ЗАДОЛЖУВА Имателот на информации да му ја достави бараната информација на Барателот на начин и во форма наведени во Барањето.
3. Имателот на информации е должен да го спроведе ова Решение во рок од 15 дена од денот на неговиот прием и за истото да ја извести Агенцијата.

О Б Р А З Л О Ж Е Н И Е

К. Т., новинар од Радовиш, како што е наведено во Жалбата, на 24.09.2025 година поднел Барање за пристап до информации од јавен карактер до Министерство за здравство, со кое побарал да му се достават следните  информации: 
1. „ Зошто Министерството за здравство планира да направи измени пушењето повторно да биде забрането и на затворените тераси од угостителските 
објекти? 
1. Кога се очекува новиот закон или измените да бидат официјално предложени и на сила?
1. Кои конкретни мерки ќе бидат воведени за заштита на децата и младите од изложеност на тутун, вклучително и забраната за пушење на јавни места во близина на деца (паркови, игралишта, спортски терени)?
1. Дали новата стратегија ќе ги опфати електронските цигари со овошни и слатки вкусови насочени кон младите? Дали се предвидуваат посебни казни или регулативи за маркетинг и продажба на вакви производи?
1. Кои инспекциски механизми би биле воведени за контрола на забраната за пушење на затворени тераси и други јавни места?
1. Дали Министерството има план за вклучување на училишта и наставници во програми за информирање на децата за штетноста од пушењето?
1. Аргументот на многу угостители е дека ако повторно се воведе забраната за пушење во угостителските објекти, нивниот промет ќе се намали. Кој е ставот на Министерството по ова прашање? 
1. Дали се предвидуваат кампањи или програми за поддршка на младите да не почнуваат со пушење и за рана интервенција при зависност?“
Имателот на информации по ова Барање не одговорил во законски предвидениот рок, по што Барателот на информации достави Жалба до Агенцијата, заведена со бр.08-551 на 15.10.2025 година. 
Агенцијата за заштита на правото на слободен пристап до информациите од јавен карактер, постапувајќи согласно одредбите од Законот за слободен пристап до информации од јавен карактер, ја разгледа Жалбата изјавена од Барателот на информацијата и донесе Решение бр.08-551 од 27.10.2025 година со кое истата ЈА УВАЖИ и му наложи на Имателот на информации да постапи согласно одредбите од Законот за слободен пристап до информации од јавен карактер.
Барателот на информации на 12.11.2025 година до Агенцијата повторно достави Жалба заведена со бр.08-551, која ја поднесува поради непостапување на Министерството за здравство по Решението на Агенцијата бр.08-551 од 27.10.2025 година, односно недоставување на бараните информации до Барателот
Агенцијата со електронски допис бр.08-551 од 12.11.2025 година ја препрати Жалбата до Имателот на информации и побара во рок од 7 дена да се произнесе по истата и до Агенцијта да ги достави сите списи во врска со предметот.
Имателот на информации и на овој допис од второстепениот орган не достави одговор до Агенцијата.  
Агенцијата за слободен пристап до информации од јавен карактер, согласно одредбите од Законот за слободен пристап до информации од јавен карактер, ја разгледа Жалбата изјавена од Барателот на информацијата, истата ја уважи и го задолжи Имателот на информации на Барателот да му ја достави бараната информација на начин и во форма наведени во Барањето, поради следното:
 Агенцијата утврди дека Имателот на информации не постапил согласно одредбите од Законот за слободен пристап до информации од јавен карактер, со тоа што не донел решение согласно членот 20 од истиот Законот за слободен пристап до информации од јавен карактер, не му ја доставил бараната информација на Барателот, ниту го спровел Решението на Агенцијата.
Согласно член 20 став 1 од Законот за слободен пристап до информации од јавен карактер „Ако имателот на информации позитивно одговори на барањето или ако барањето делумно или целосно го одбие, за тоа ќе донесе решение“.
Според член 3 став 1 алинеја 2 од Законот за слободен пристап до информации од јавен карактер „информација од јавен карактер" е информација во која било форма што ја создал или со која располага имателот на информацијата согласно со неговите надлежности. 
Согласно член 10 став 1 од Законот за слободен пристап до информации од јавен карактер, Имателот на информации должен е да ја информира јавноста со објавување на податоците од неговите надлежности кои ги извршува, односно му се утврдени со закон. 
Поради погоре наведеното, Агенцијата за заштита на правото за слободен пристап до информации од јавен карактер одлучи како во диспозитивот на ова Решение. 
Ова Решение е конечно во управната постапка и против него нема место за жалба.
ПРАВНА ПОУКА: Против ова Решение странката може да поведе управен спор пред Управниот суд во рок од 30 дена.
                                                                                                              Директор,
                                                                                                           Пламенка Бојчева

